
Ġesù jsejjaħ lilu nnifsu r-ragħaj it-tajjeb, καλός, jiġifieri awtentiku, mudell, għaliex ir-rabta tiegħu man-nagħaġ u tan-nagħaġ miegħu hija unika. Fl-aħħar mill-aħħar hu tassew jagħti ħajtu għalihom.

San Ġwann jibni din it-tema tar-Ragħaj fuq dik tat-Testment il-Qadim, fejn il-patriarki, Mosè, David u oħrajn, kollha kienu ragħajja. Aktar tard, ix-xbieha tar-ragħaj bdiet tintuża għas-slaten u għal kull min jaħkem fuq il-poplu. Disgrazzjatament mhux l-ewwel darba li dawn minflok ma ħarsu l-merħla, sfruttawha u ma ħadux ħsieb tan-nagħaġ id-dgħajfa, tal-morda u l-mitlufa. Il-Mulej iċanfar lil dawn ir-ragħajja, jiġifieri lis-slaten u l-mexxejja li ma kienx jimpurthom mill-merħla,   mill-poplu. Lil dawn ir-ragħajja ħżiena, Alla jeħdilhom il-merħla, u jibda jiragħhom huwa nnifsu u jkun Hu r-Ragħaj tagħhom (ara Eżek 34). 

Huwa f’Ġesù, fil-ministeru tiegħu u l-aktar fil-Għid tiegħu, li jseħħ dan kollu. Waqt li l-Fariżej u l-kbarat kienu nies mikrija, ifittxu l-interessi tagħhom infushom mingħajr ma jaħsbu fin-nagħaġ, Ġesù mhux biss jissogra ħajtu biex isalva lin-nagħaġ, imma saħansitra jagħtiha, imut għall-merħla ta’ Alla.

Milli jidher, Ġesù (jew San Ġwann) seta’ juża din ix-xbieha tar-ragħaj awtentiku biex ifiehem u jfisser kemm l-għemil tiegħu huwa tassew fejjiedi. Bl-istess xbieha seta’ wkoll jifhem u jfiehem il-missjoni tiegħu f’Israel.

F’kapitlu 9, Ġesù wera ruħu bħala d-Dawl, u aktar il-quddiem ser juri ruħu bħala l-Ħajja (ara kapitlu 11), issa, f’din is-silta, Ġesù juri lilu nnifsu, l-identità profonda tiegħu, li hija l-pedament tal-għemil kollu tiegħu, jiġifieri: ir-rabta, l-għaqda u twaħħid tiegħu mal-Missier.

IS-SILTA

27F'dak iż-żmien, Ġesù qal: “In-nagħaġ tiegħi jisimgħu leħni, u jiena ngħarafhom, u huma jimxu warajja.

Ġesù hu r-ragħaj awtentiku għaliex jagħraf lin-nagħaġ tiegħu u huwa magħruf minnnhom. Hemm rabta bejn in-nagħaġ u r-ragħaj. L-għarfien tar-ragħaj mhuwiex xi fakultà tal-moħħ biss imma fuq kollox huwa għarfien tal-qalb, għarfien tal-imħabba, għax jieħu ħsieb, iħabbel rasu mill-maħbubin tiegħu: Jiena nfittex il-mitlufa, irreġġa’ lura l-imxerrda, ninfaxxa l-ġrieħi tal-miġrugħa, u nqawwi l-marida. Inħares is-smina u l-qawwija, u nirgħahom bil-ġustizzja”   (Eżek 34: 16); Bħal ragħaj li jirgħa l-merħla tiegħu; bi driegħu jiġmagħha, u l-ħrief fi ħdanu jerfagħhom; u n-nagħaġ ireddgħu bil-mod imexxihom (Iż 40: 11).
Kemm l-għarfien kif ukoll ir-rabta ta’ bejn ir-ragħaj u l-merħla ġejjin mill-għarfien u r-rabta tal-Missier u l-Iben. Ġesù jagħraf lill-poplu tiegħu intimament bħalma Alla għaraf lill-poplu tiegħu fl-Antik Testment. L-għarfien u r-rabtiet, kemm ta’ Ġesù man-nagħaġ tiegħu kif ukoll dawk ta’ Ġesù mal-Missier, iwasslu lir-Ragħaj tagħna sal-għotja ta’ ħajtu (ara 10: 15b). Ir-rieda tiegħu, jiġifieri li minn rajh jagħti ħajtu għan-nagħaġ tiegħu, hija għal kollox oriġinali, għaliex Ġesù biss fil-fatt jagħti ħajtu biex hekk iwettaq dak kollu li huwa fil-ħsieb ta’ Alla.

Il-ħidma kollha ta’ Ġesù hija mfassla fuq dik tal-Missier (ara 8: 28). U fl-aħħar mill-aħħar, l-istess tjubija u awtentiċità ta’ Ġesù Ragħaj ġejja wkoll mir-rabta tiegħu ma’ Alla l-Missier, li miegħu huwa mwaħħad.

28U jien nagħtihom il-ħajja ta’ dejjem; u huma ma jintilfu qatt, u minn idejja ma jaħtafhomli ħadd. 29Missieri, li tahomli, hu akbar minn kulħadd, u ħadd ma jista' jaħtafhom minn id il-Missier,

Ġesù jikseb il-ħajja mhux għalih innifsu biss imma għandu s-setgħa li jagħti l-ħajja ta’ dejjem lil dawk li huma ‘Tiegħu’. Il-mergħat li fihom  ser jieħu lil dawk li huma tiegħu hija l-ħajja ta’ dejjem, αἰώνιον ζωὴν.
30Jien u l-Missier aħna ħaġa waħda.”

Il-qofol ta’ dan kollu hija l-għaqda u r-rabta ta’ Ġesù mal-Missier. Ġesù jdawwal, ifejjaq, isalva, jagħti l-ħajja, jagħti l-ħajja ta’ dejjem f’għaqda sħiħa mal-Missier. Fil-ħidma kollha tiegħu, fl-għemil kollu tiegħu hemm biss din l-għaqda sħiħa tiegħu mal-Missier u din l-għaqda sħiħa tinsab wkoll fl-awtorità u s-setgħa li huwa għandu.

Din il-ħidma ta’ fidwa u salvazzjoni ġejja wkoll mill-fatt li l-Iben u l-Missier jaħdmu flimkien, jaħdmu id f’id. Bħalma l-Missier isalva, Ġesù wkoll isalva. Bħalma l-Missier jagħmel ħaqq mid-dinja, hekk ukoll Ġesù jagħmel ħaqq mid-dinja. Bħalma l-Missier jagħti l-ħajja ta’ dejjem, hekk ukoll Ġesù għandu s-setgħa li jagħti l-ħajja ta’ dejjem. Dan kollu, għaliex fil-kelma u fl-għemil,  l-awtorità u s-setgħa tiegħu ἐξουσία, (ara 10:18), ġejjin mill-fatt li Huwa ħaġa waħda mal-Missier, “natura waħda mal-Missier” kif jingħad fil-Kredu.

BIEX NIXTARR U NITLOB

1. Jien fuq min eżattament qed infassal ħajti u ruħi? Liema hi l-identità tiegħi ta’ ‘ragħaj’?
2. X’jeħtieġ li nagħmel sabiex din ix-xewqa tiegħi ma tibqax biss ħolma imma sseħħ tabilħaqq, fil-prattika?
